
Gen anpil siy paran yo ka rekonèt kay timoun yo a lè li 
vle touye tèt li. 
Men kèk siy nan konpòtman e aktivite timoun ou ki montre li ka gen ide 
touye tèt li: 

•		 Timoun ou ka pale konsa: “Mwen swete m te ka mouri!” “Li ta pi 
bon si m pa t janm fèt!” 

•		 Li ka sispann patisipe nan aktivite sosyal epi li evite fanmi ak 
zanmi li yo. 

•		 Li ka aji nan yon fason ki diferan, pa egzanp, li dòmi plis ke 
li abitye dòmi oubyen li pa dòmi ase, li manje depase vant li 
oubyen li pa manje ase, li ka fè aksyon danjere ki blese tèt li 
oubyen lòt moun, epi li gen dwa pran twòp dwòg oubyen bwe 
anpil alkòl. 

•		 Li ka bay lòt moun sa li gen (pa egzanp mont li oubyen valiz li) e 
li pale avèk yo komsi li p ap wè yo ankò. 

•		 Li ka gen yon chanjman trè vit nan atitid li, pa egzanp, li ka trè tris 
men li vin trè kontan san li pa gen rezon. 

•		 Li ka gen yon santiman dezespwa apre yon moun li renmen anpil 
mouri, apre li separe avèk mennaj li; epi tou, li gen dwa santi 
dezespwa apre li diskite avèk zanmi li pi renmen an, apre li gen 
pwoblèm nan lekòl, apre yon moun joure oubyen frape li, apre li 
menm oubyen mennaj li vin ansent, apre yon bagay li espere ap 
fèt pa vin fèt jan li ta renmen an, oubyen apre li fè yon aksyon ki 
fè l santi l wont. 

Asire li ke w ap fè tout sa ki
posib pou pwoteje li. 

Paran yo kapab ede timoun 
yo a si yo pale avèk li 
konsènan touye tèt li. 
Sa se yon sije ou dwe pran oserye. 
Pi fò nan paran yo pè ke si yo pale 
avèk timoun yo konsènan swisid 
(touye tèt li), timoun yo ap plis 
anvi fè bagay sa. Men, pi fò nan 
timoun ki vle touye tèt yo gentan 
panse sou sa deja. Si paran yo 
pale konsènan sa avèk timoun yo 
a, sa p ap fè li plis anvi fè sa. Si ou 
wè chanjman nan konpòtman ak 
aktivite timoun ou, poze li kesyon, 
tankou “Mwen remake ou t ap aji 

nan yon jan ki pa t nòmal. Sak ap 
fèt?” “W ap fè fas ak pwoblèm nan 
lavi ou e m pè pou ou menm e jan 
ou santi ou.” 

Paran yo kapab ede timoun 
yo a si yo poze li kesyon 
dirèk konsènan swisid 
(touye tèt li). 
Kesyon sa yo difisil pou poze. Ou 
ka pratike poze kesyon sa yo pou 
kont pou prepare tet ou pou ou ka 
pale avèk timoun ou a. Men kèk 
kesyon ou ka poze li: “Eske ou 
santi komsi bagay nan lavi ou p ap 
janm amèlyore?” “Eske ou konn 
panse pou touye tèt ou?” “Kounyeya 
la, èske ou anvi touye tèt ou?” Si 
timoun nan konn panse konsènan 
swisid (touye tèt li), li enpòtan pou 
poze kesyon ki pi espesifik. 
Pa egzanp, “Eske ou konn panse 
kòman ou ta blese oubyen touye tèt 
ou si ou ta pral fè aksyon sa?” “Eske 
ou gen zam (oubyen konprime, 
nenpòt sa timoun ou te di li ta itilize 
pou touye tèt li)?” “Si ou ta pral 
touye tèt ou, kikote ou ta jwenn 
zam (oubyen konprime oubyen 
lòt bagay)?” Epi tou, ou ka mande 
“Eske ou gentan panse sou kilè ou 
ta touye tèt ou si ou te deside fè 

sa?” Toutotan timoun ou gen plis detay nan plan li, 
se konsa pwoblèm nan ap vin pi grav, e se konsa li 
pi enpòtan ke ou jwenn èd pwofesyonèl pou timoun 
nan. Mande pou èd. Ou ka mande yon pwofesyonèl ki 
gen eksperyans nan sante mantal pou ede ou. Ou ka 
jwenn youn nan moun sa yo lakay doktè oubyen nan 
lekòl timoun ou a. Epi tou, dirijan nan kominote a, nan 
legliz ou a, e moun nan fanmi ou kapab bay sipò ak 
konsèy. Ou pa pou kont ou. 

Dicas de como abordar o seu 
fi lho(aKonsèy ki kapab ede ou lè ou 
pale avèk timoun ou: 

•		 Elimine distraksyon – tankou gade televisyon, 
pale nan telefonn, oubyen fè konvèsasyon 
avèk lòt moun 

•		 Kenbe vwa ou ak vizaj ou kalm 
•		 Poze kesyon epi koute sa timoun ou ap di! 

Mete ou nan yon pozisyon kote nou kapab pale 
fas a fas. 

•		 Pa kontwole konvèsasyon an. Kite timoun ou a 
pale. Pa kanpe li pandan l ap pale e pa pale fò. 
Pa menase li, pa frape li, e pa kritike li. 

•		 Si ou menm oubyen timoun ou a vin fache, fè 
yon ti poze, fè tèt ou pi kalm, epi kòmanse pale 
avèk li ankò. 

•		 Konsantre sou bay timoun ou sipò. Pa fache 
avèk li si li fache oubyen si li dekouraje. 

•		 Konsantre sou sak ap pase kounyeya epi sou 
sa ki pral pase nan fi ti. Pa konsantre sou sak 
te pase deja. 

Si timoun ou pa vle pale avèk ou, fè li konnen ke li trè 
enpòtan pou ou e ke ou renmen li. Ankouraje timoun 
ou pou l pale avèk yon lòt granmoun k ap renmen li 
e k ap koute li, tankou yon dirijan nan legliz ou a, yon 
lòt moun nan fanmi ou, yon konseye, oubyen yon lòt 
moun ki gen eksperyans pwofesyonèl. 

Sa pou ou fè lè timoun ou montre siy 
ke li vle touye tèt li: 

•		 Pa kite timoun ou pou kont li. 
Di li konsa, “Mwen renmen ou, e m ap 
al jwenn yon moun k ap konprann ou e 

•		 k ap ede ou.” Pa pwomèt li ke ou p ap di 
okenn moun ke li vle touye tèt li. Pa kritike 
timoun ou paske li vle touye tèt li. Asire li 
ke w ap fè tout sa ki posib pou pwoteje li. 

•		 Al jwenn èd. Ou kapab mennen li nan 
sal ijans nan lopital ki pi pre lakay ou a, 
oubyen rele nimewo telefonn pou ka ijans 
la (9-1-1) si ou rete Ozetazini. 

•		 Elimine bagay danjere (espesyalman zam 
ak medikaman) oubyen mete yo nan yon 
kote timoun ou p ap jwenn yo. 

•		 Ankourage li. Di li konsa, “Ou pa pou kont 
ou.” “Touye tèt ou pa yon chwa ou ka fè.” 
“M ap jwenn èd ou bezwen an.” 

